
Jendetsua eta herrikoia
Korrika nahiz ipar martxako makilekin,
mila kirolari baino gehiagok parte hartu

dute aurtengo edizioetan / 2-9

Udazkeneko Festa 
amaitu ostean bezeroei 
sariak eman dizkiete 
merkatariek / 11

Xumelak eta ospakizun 
jaia egingo du 
azaroaren 8an / 10

Txintxarri
Lasarteoriatarrentzat egun ga-
rrantzitsua izaten da urriko 
azken igandea. Lasarte-Oria 
Bai! Kros Herrikoia aurrera 
eraman ohi du Ostadar SKTk 
urtero data horretan, eta kirol 
hitzordu soil bat baino askoz 
ere gehiago izaten da egun ho-
rretako hitzordua herritarren-
tzat. Zirrara handia eragiten 
du horiengan ekimenak, baita 
inguruko herrietako kirolarien-
gan ere; asko izaten dira Lasar-
te-Oriako proban lasterka egin 
eta eguna pasatzera etortzen 
direnak ere. Maiz erakutsi ohi 
du krosak herriko mugaz ha-
rago iristen den egitasmoa dela, 
eta aurten ere horren erakusle 
izan da.

Aurreikusitakoak beteta, 
10:30ean ekin zioten lasterke-
tari eta 10:32an, berriz, ipar 
martxaren probari. Horien au-
rretik, ordea, partaide asko izan 
ziren Hipodromo etorbide in-
guruan beroketak egiten aritu 
zirenak. Irteera puntura gertu-
ratuta ziren denak hasiera une-
rako, eta dantzariek Agurra 
dantzatuta ekin zioten egin 
beharrekoari: lasterka egiteari. 

Michelingo zuzengunetik, Kale 
Nagusira heldu ziren lehenik, 
eta handik, Oriarako bidea har-
tu zuten. Ostean, ikusleek Hi-
podromoan barrena ikusi ahal 
izan zituzten lasterkariak, eta, 
handik, Zubietara iritsi ziren. 
Zubieta atzean utzi, eta Geltoki 
kalea hartuta amaitu zuten 10 
kilometro pasatxoko ibilbidea. 

Ipar martxalariek antzeko bidea 
egin zuten, baina zertxobait 
motzagoa. Michelindik abiatu-
ta, Kale Nagusia igaro eta Zu-
maburu auzoan Oria ibaiaren 
ertzetik heldu ziren berriz ere 
Michelin ingurura. Handik Gel-
toki kalea hartuta helmugaratu 
ziren. 

Indartsu zeharkatu zuten ho-
rietako askok helmuga, indarrak 
akituta beste batzuk, baina de-
nak ala denak egindakoaz harro. 
Eta are harroago, pozarren, 
nola ez, helmugara lehen pos-
tuetan iristea lortu zuten parte 

hartzaile azkarrenak. Ander 
Garin eta Amagoia Iribar izan 
ziren korrikalari bizkorrenak, 
helmugaratzen lehenak. Eta 
iparmartxalarien artean, aldiz, 
Eneko Gallardo eta Naroa La-
rrañaga senideak izan ziren 
lehenak. Helmugaratu ziren 
lehen lasarteoriatarrak, aldiz, 
honako hauek izan ziren: Jon 
Presa eta Nora Landaberea. Ho-
riek guztiek eta askoz partaide 
gehiagok (kategoria bakoitzeko 
bigarren eta hirugarrenek, la-
sarteoriatar azkarrenek...) Oken-
do plazan jaso zituzten garai-
kurrak Ostadar SKTko antola-
tzaileen eskutik. Norbera bere 
etxera joan aurretik, talde ar-
gazkia atera zuten.

1 zenbakidun dortsala eta 
aldarrikapenak
Bat, bi eta hiru zifradun dor-
tsalak jantzita ikusi ahal izan 

zituzten TXINTXARRI-ko ka-
zetariek lasterketan zehar ko-
rrikalari asko. Horien guztien 
artean, 1 zenbakiduna ere bai. 
XI. Euskararen Maratoia izan 
da aurtengo omendua, eta eki-
men horren izenean, Jagoba 
Mendizabalek osatu zuen ibil-
bide osoa; Geltoki kaleko zu-
zengunean, berriz, ondoan izan 
zituen gainerako zortzikoteko 
kide ia guztiak; elkarrekin egin 
zituzten azken metroak. 

Lasterka egiteaz gain, urtero 
baliatzen dute herritarrek ai-
patu hitzordua aldarrikapenak 

ere egiteko; aurten ere hala 
izan zen halakorik. Izan zen, 
besteak beste, Kuba gogoan, 
bertako bandera soinean har-
tuta lasterketa egin zuen he-
rritarrik. Ez zen hori izan, 
ordea, aurtengoan ikusi ahal 
izan zen aldarrikapen bakana 
izan. Ttakun Kultur Elkarteko 
begiraleek ere euren aldarriak 
egin zituzten; salatu nahi izan 
zuten egoeraren berri emateko 
eskuorriak banatzen egin zuten 
lasterka zenbait begiralek. Ber-
tan irakur zitekeen udan begi-
rale gisa lanean aritzearen 
truke jaso beharreko ordain-
saria ez zaiela "ondo ordaindu", 
eta, kirol proba aurrera eraman 
zuten egunean oraindik egoe-
rari ez zitzaiola irtenbidea eman. 
Horiek helmugara iritsi aurre-
tik, begirale gehiago (baita 
langile ohi eta herritarrak ere) 
batu zitzaizkien. Ttakun begi-
raleon soldatak zer? 85 egun? 
zioen pankarta baten atzean 
helmugaratu ziren denak.

Eskobako lagunek ere ez zu-
ten hutsik egin aurten. Mozo-
rroak soinean jantzita irten 
ziren lasterketara, kirol proba-
ri umore ukitua eman nahian. 

Garaile eta sarituek talde argazkia atera zuten kirol proba amaitu eta garaikurrak jaso ostean. TXINTXARRI

Maratoiaren 
ordezkari, Jagoba 
Mendizabalek jantzi 
zuen 1 zenbakidun 
dortsala

900 parte hartzailek 
baino gehiagok 
eman zuten izena. 
Ohi moduan, giroa 
aparta izan zen

Kirola eta festa uztartu 
dituzte lasarteoriatarrek 
hileko azken igandean
29. krosa aurrera eraman du berriki Ostadar SKTk. Lasarte-Orian errotuta 
dagoen kirol proba da, baina ez hori bakarrik; herritarrentzat festa egun bat ere 
bada. Lasterkariak eta ipar martxalariak izan dira aurtengo parte hartzaileak

Kroseko kanal berezia: 

Zer moduz joan da lasterketa? 
Nekatuta amaitu dut baina iaz baino 
hobeto aritu naiz. 
Irabazi egin zenuen iaz eta 
errepikatu egin duzu aurten. 
Bai, oso pozik nago joan den urtean 
bezala irabazi egin dudalako aurten.
Bigarren sailkatua gertu zenuen. 
Non jo duzu kolpe erabakigarria? 
Hasieratik jarri naiz lehen postuan eta 
horri eusten saiatu naiz. Iaz hori egiteko 
aholkatu zidaten eta atzetik zetozenei ni 
aurreratzen ez uzteko. Hori egin dut gaur 
eta ongi atera zait.
Iaz bezainbeste entrenatu duzu? 
Gehiago? Gutxiago? 

Entrenamendu saio gutxiago egin ditut 
aurten, iazkoekin alderatuta. Duela bi 
aste orkatila bihurritu nuen eta presio 
pixka bat nabaritzen nuen, ea garaiz 
helduko nintzen ala ez, baina azkenean 
egin dut eta baita irabazi ere.
Ipar martxalari zaretenon iblbidea 
zer iruditzen zaizu?
Niri, batez ere, hasiera egiten zait 
gogorra, jende gutxi dagoelako 
animatzen. Amaiera aldera desberdina da 
kontua eta Geltoki kalean nabaritu dut 
zaleen bultzada.

TXINTXARRI

"Hasieran jarri naiz  
lehenengo eta horri eutsi diot"
ENEKO GALLARDO IPAR MARTXALARI GARAILEA

Zer moduz joan da lasterketa? 
Espero nuena baino hobeto, goizean 
zerbait sentitu baitut bizkarrean. Ez dut 
entrenatu azken hilabeteetan baina 
Eneko semearekin hasieratik izan dut 
'pike' modukoa eta emakumezkoen 
kategoriako lehena izan naiz. Pozik 
oholtzara igo naizelako, iaz ez bezala.
Iblbidean zehar ongi moldatu zara? 
Enekok ihes egin dit eta uneoro izan naiz 
hirugarrena. Bat-batean, helmugara 
iristear nintzela, hiru kide elkarrekin 
sartu gara eta aurreneko emakumea ni 
izan naiz. Urte osoan entrenatu ez badut 
ere 5 kilometroko ibilbidea egin ahal izan 
dut eta gustura nago.

Azkenaldian entrenatu ez baduzu 
ere, makilekin gustura ibiltzen zara 
ezta Naroa? 
Bai, bai. Iaz adibidez dezente aritu 
nintzen ipar martxan. Teknika hartu 
nuen. Ibiltzera ateratzen naizenean beti 
hartzen ditut makilak, erosoagoak dira.
Giroa zer-nolakoa iruditu zaizu? 
Oso ona, herrikoa izanik askok animatu 
naute eta baita Eneko semea aurretik 
zihoala esan ere. Geltoki kalean ez 
nekien denak agurtu ala aurrena iristean 
kontzentratu!

TXINTXARRI

"Ibiltzera makilekin  
ateratzen naiz beti"
NAROA LARRAÑAGA IPAR MARTXALARI GARAILEA

Gizonezkoen kategoriako irabazlea, Ander 
Garin, pozik harrapatu du TXINTXARRI-k.
Zer moduz joan da lasterketa? 
Ondo! Plana egina genuen lagun 
batzuekin hona etortzeko eta gero 
bazkaltzeko. Azken bi kilometroetan 
aurrea hartu dut eta helmugaraino 
bakarrik iritsi naiz. Gustura. 
Proba lehiatua izan da. Espero zenuen? 
Bai. Lasterketa egunera arte ez nekien 
nortzuk zetozen eta nire estrategia ongi 
entrenatzea izan da. Talde jendetsua 
osatu dugu eta ongi moldatu naiz.

Kros federatuetan aritzen naiz, 
Euskadiko txapelketan. 10 kilometrotako 
bat ongi egin nahi dut eta erritmoa 

hartzeko 
egin dut 
hau. 
Bigarren aldia izan da, 2019an etorri 
nintzen.
Zer iruditzen zaizu ibilbidea?
Polita da. Ezagutzen nuen iaz hemen 
izan nintzelako lanean, Lasarte-Orian. 
Hasiera aldapatsua gogor samarra egin 
zait, baita Hipodromoko tartea ere. 
Azkeneko zuzengunea ederra da, baina 
indarrak ongi neurtu behar dira beteta 
ez ailegatzeko. 8. kilometroan jo dut 
aurreneko kolpea, 9.ean bigarrena eta 
helmugara ailegatu arteko aldea orduan 
atera dut. 

TXINTXARRI

"Aurreneko kolpea  
8. kilometroan jo dut"
ANDER GARIN LASTERKARI GARAILEA

Sari banaketa ekitaldia baliatu du 
TXINTXARRI-k emakumezkoen 
kategoriako garailea elkarrizketatzeko: 
Amagoia Iribar.
Zer moduz joan da lasterketa? 
Ondo, ondo. Haize pixka bat egin du 
korrika egin bitartean baina urtero bezala 
oso ondo joan da.
Gehiagotan parte hartu duzu baina 
aurten irabazi duzu aurrenekoz 
krosa, ezta? Nola ikusi zara?
Oro har, ondo. Herri barruan beti 
sekulako giroa izaten da eta horrek 
erraztu egiten du. Kanporago diren 
eremuak gogorragoak egin zaizkit jende 
gutxiagok animatzen dutelako, gero 

Zubietara ailegatzean berriz ere ederki. 
Aurrean egotea bai baina ez nuen 
irabaztea espero, egia esan. Inoiz ez 
dugu jakiten zer gertatuko den Lasarte-
Oria Bai! krosean. Aurten ni izan naiz 
aurrenekoa.
Beste lasterketaren bat prestatzen 
ari zara?
Bai, Behobia-Donostia jokatzeko 
entrenatzen ari naiz. Ea zer moduz 
aritzen naizen, krosean egindakoa saio 
ona da proba horretara begira. Eskerrik 
asko antolatzaileei.

TXINTXARRI

"Herri barruko giroa 
sekulakoa izaten da"
AMAGOIA IRIBAR LASTERKARI GARAILEA

Txintxarri
Irudi batek mila hitzek baino 
gehiago balio duela dio esaera 
zaharrak. Zenbat balio dute, 
orduan, 29. Lasarte-Oria Bai! 
Kros Herrikoian eta 24. Korrika 
Festan ateratako mila argazkiek, 
eta batez ere, horietako prota-
gonista diren guztiek egindakoek? 
Korrikalariak, ipar martxalariak, 
laguntzaileak, zaleak... Guztien 
artean ahaztezin bilakatu zuten 
hilaren 25eko eguna, urriko az-
ken igandea.

TXINTXARRI aldizkariko lau 
kazetariok eremuka banatu ge-
nuen lana: beroketa eta irteerak, 
Geltoki kalean eta inguruetan; 
Kale Nagusiko zuzengunea; Hi-
podromoko bihurgunea, zale 
ugariren biltoki ere badena; eta 
helmuga, arnasari buelta eman 
eta burututako balentriak ospa-
tzeko tokia. Material guztia 
bilduta, bulegoko ordenagailuak 

eta zerbitzariak sutan jarri eta 
25ean bertan igo genituen ar-
gazki galeria guztiak, zonaz zona. 
Horiek prestatu bitartean 24. 
Korrika Festara jaitsi ginen 
gaztetxoenei ere argazkiak ate-
ratzera. Ongi asko aritu ziren 
guztiak eta herrian erabat erro-
tuta dagoen probak etorkizun 
oparoa duela erakutsi zuten.

Milaka argazki lau orritan era-
kustea ezinezkoa denez, 25ean 
bizitakoa laburbiltzen duten zen-
bait une ekarri ditugu argazki 
galeria honetara, helduen bero-
keta ariketetatik hasi eta gazte-
txoenen lasterketetara arte. Gai-
nerako eduki guztiak txintxarri.
e u s / b e r e z i a k / 2 9 - l a s a r -
te-oria-bai-krosa-eta-24-korrika-
festa atal berezian dituzue eskura. 
Datorren urtean ere hortxe izan-
go gara, herriko hitzordu kuttu-
nenetako baten momentuak izoz-
ten. Eskerrik asko denoi!

Aurreko taldeko korrikalariek gogotik estutu zuten hasieratik. TXINTXARRIAtera eta segituan gertukoen indarra jaso zuen korrikalari honek. TXINTXARRI Ipar martxalariak, abiatzen. TXINTXARRI

Kilometroz 
kilometro aritu 
dira, Geltoki 
kaleko helmugara 
iritsi arte
29. Lasarte-Oria Bai! Kros Herrikoia eta 24. Korrika 
Festa bertatik bertara jarraitu ditugu, argazki 
kamerak eskuetan. Eremu desberdinetan ateratako 
argazkietako zenbait bildu ditugu galeria honetan

Aurreskua dantzatu zieten XI. Euskararen Maratoiko zortzikoteko kideei. Eskertu egin zuten aitortza hori. TXINTXARRI

Ostadar SKTko ordezkari gazte hauek guztiek talde argazkia atera zuten hasi aurretik. TXINTXARRI

Ipar martxalariak, erronkari ekiteko prest. TXINTXARRIUmore onez berotzen. TXINTXARRI

Zaleen toki gogokoenetako bat da Hipodromoko bihurgunea, animatzeko. TXINTXARRIIpar martxalariak, Kale Nagusian. TXINTXARRI Amagoia Iribar (ezkerrean) buruan igaro zen Hipodromoko bihurgunetik. TXINTXARRI

Lasterkari tropel honek ziztu bizian igaro zuen Kale Nagusia. TXINTXARRIPartaideek ez zuten aukera galdu senideak eta lagunak agurtzeko. TXINTXARRI Alaba eta aita, ahalegin betean. TXINTXARRI

Txikienen indarra jasotzen. TXINTXARRI Eskobako lagunek indarrak berritzeko edariak hartu zituzten. TXINTXARRIBeste herrialde batzuekiko elkartasuna ez zen falta izan lasterketan. TXINTXARRI



 6    Ostirala 2026-10-30  TXINTXARRI ALDIZKARIA

Aurtengo eskobako zazpikotea, pozik, krosa amaitu berritan. TXINTXARRIAldarriek ere tokia izan zuten 29. Lasarte-Oria Bai! Kros Herrikoian. TXINTXARRI Bi korrikalari, pozez zoratzen. TXINTXARRI

Zortzikoteko kideek elkarrekin egin zituzten azkeneko metroak. TXINTXARRI Pozak eragindako hunkidura. TXINTXARRI

Korrikalari ugari sartu ziren elkarri eskuak emanda, erronka elkarrekin gainditu izanaren seinale. TXINTXARRI

Zenbait korrikalari eta ipar martxalari elkarrekin helmugaratu ziren. TXINTXARRIBi lasterkari, elkar besarkartzen. TXINTXARRIKrosa irabaztetik ez zen urrun geratu Jon Presa lasarteoriatarra. TXINTXARRI

Asier Odriozola kazetariak egin zien ongietorria partaideei, helmugan. TXINTXARRI

Txetxu Mertxan, Endika semearekin, iristen. Lehenak edizio guztiak jokatu ditu. TXINTXARRI

Laguntzaileen babesa eta zaleen animoak ezinbestekoak dira. TXINTXARRI

Kategoriaz kategoriako sariak jaso zituzten gaztetxoek ere, Okendo plazan. TXINTXARRI

Gaztetxoek dena eman zuten Geltoki kalean barrena. TXINTXARRI Ea nor jartzen den hauen parean! A zer martxa! TXINTXARRI

Abiatzearekin batera askatu zuten adrenalina. TXINTXARRI Helduxeagoak direnek itzuli bat baino gehiago eman zuten. TXINTXARRI

Maddi Noriega Zaldua
Eragile baten hogei urteko bide 
urratzea ez da nolanahiko lor-
pena, are gutxiago proiektua 
herri ekimenetik, borondatez-
ko lanetik eta hizkuntzaren 
aldeko grinetik jaiotzen denean. 
Ahalegin horretan sortu zen 
Xumela, herriko beste zenbait 
eragileren modu bertsuan, eta 
urte horietan guztietan aldi-
ro-aldiro berretsi dute bizitza 
kantu bat dela eta kantatzen 
ez duenak zorionik ez duela. 

Gaur egun 60 kide inguru 
biltzen ditu taldeak astelehe-
nero. Horietako gehienak ema-
kumeak dira, 45 bat, eta gai-
nerako hamabostak, berriz, 
gizonezkoak. Baina nola abia-
tu zen dena? Bada, horren gai-
neko xehetasunak eman ditu 
Joxe Mari Agirretxe Xumela 
eragilearen sortzaileetako ba-
tek. Kontatu du guztia abian 
jarri ahal izateko lehen deia 
Josu Txapartegi Txapas-i egin 
ziotela: "Koru bat muntatzeko 
zer behar zen galdetu genion, 
eta harengandik erantzun gar-
bia jaso genuen; kantuak ko-
lore guztiekin janzteko lau 
ahotsetara kantatuko zuen 
taldea behar zela esan zigun, 
eta horretarako gutxienez 35 
laguneko taldea osatu behar 
zela". Hori horrela, garai har-
tan Landaberriko guraso el-
karteko kidea zen Agirretxe, 
eta kide zen eragile horren eta 
Ttakun Kultur Elkartearen 
elkarlanari esker sortu zen 
hastapenetako taldea, hutsetik. 
Ordutik, nabarmen hazi da 
taldea eta astelehenero egin 
dituzte entseguan, etenik gabe. 

Astelehen bakoitza, ospakizun 
bat
Xumelaren bereizgarririk han-
diena komunitate izaera da; 
elkar zaintzen duen sare sendoa 
osatu dute. Hori argi dute era-
gile horretako partaideek, hala 
azaldu du koruko kide den Rosa 
Elizondok: "Xumela ez da abes-
batza soil bat; kantuaren buel-
tan herritik sortutako lagun 
kuadrilla baizik".
Ladis Louvelli da beste talde-
kideetako bat. Bera, esaterako, 
Urnietatik Lasarte-Oriararako 
joan-etorria egiten du astelehe-
neroko entseguetara joateko: 
"Lehen elkar ezagutu ere ez 
genuen egiten, eta gaur egun 
lagun minak gara". Elizondo, 
taldeko solistetako bat da ere 
bada, eta aitortu du Xumelan 
hasi aurretik gutxi kantatzen 

zuela, "dutxan-edo tarteka". 
Egun, gainera, bakarlari gisa 
ere aritzen da noizean behin, 
eta horrela aritzeko konfidan-
tza Xumelak eman dio: "Orain-
dik urduritzen naiz, ez pentsa, 
baina taldekideen babesarekin 
gustura egiten dut. Nik beti 
esaten diet bakarrik ez uzteko, 
babesa emateko eta horrela, 
munduaren amaieraraino. Kan-
tuaz aparte, batak bestea zain-
tzen dugu hemen".

Zaintza eta elkartasun hori tal-
dearen barruan zein kanpoan 
gauzatzen dela ere nabarmendu 
dute kideek. Xumelak beti eran-
tzuten dio herriaren deiari. 
Santa Ageda bezperan aritzen 
dira kantuan, baita Zabaletako 
zein herriko San Pedro Jaietan 
ere. Korrika aurrera eramaten 
denean ere aritzen dira hango 
eta hemengo herriko bazterrak 
alaitzen, eta berriki ikusi ahal 
izan dugun bezala, Euskararen 

Maratoian ere bai, baita Bizi 
Poza taldearekin eta Errigora-
rekin zein bestelako elkartasun 
ekimenetan parte hartuz. 

Txapas eta Joxe Mari, 
ezinbesteko bi zutabe
Koruaren arrakastaren atzean 
funtsezko bi kide goraipatu di-
tuzte parte hartzaileek. Txapas 
zuzendaria eta Joxe Mari Agi-
rretxe sortzailea. Horietan lehe-
nengoa, Zarauztik joaten da 
Lasarte-Oriara astero musika, 
kantu, hizkuntza eta komunita-
tearekiko maitasuna transmiti-
tzera. Aurten, gainera, 80 urte 
bete dituela kontatu du Agirre-
txek, eta oroitarazi, horietatik 
azken hogeiak Xumelari eskai-
nita igaro dituela. Bestalde, Mari 
Jose Eizmendi koruko partai-
dearen hitzak bere egin dituzte 
gainerako taldekideek ere eta 
aho batez aitortu dute Joxe Ma-
rik ere hogei urte horietan guz-
tietan egindako lana; nabarmen-
du dute bere bultzadarik gabe 
taldeak ez zukeela gaur egungo 
indarrik izango. Hala, taldeak 
behar bezala funtziona dezan 
egin beharreko beste zeinbait 
zeregin egiten dituzten kideak 
ere gogoan izan dituzte.

Ospakizun eguna: azaroaren 8a
Xumela Koruak urteurrena os-
patzeko jai handi bat antolatu 
du datorren azaroaren 8rako. 
Ekitaldia Manuel Lekuona Kul-

tur Etxean izango da 12:00etan, 
nahiz eta 11:30ean Jalgitik abia-
tuko diren (bertan egingo dute 
hamaiketakoa). Oholtza gainean 
Xumelarekin batera arituko dira 
hainbat gonbidatu berezi: Olaia 
Inziarte kantaria, Jon Maia ber-
tsolaria, Ramon Agirre aktorea, 
Aiora Zulaika Pirritx Anoetako 
haurrekin Txapasen kantuak 
abestuz, Serigne Lo musikari 
senegaldarra eta urte luzez bi-
delagun izan dituzten Zarauzko 
Montxetxio eta Hondarribiko 
Olagarro koruak. Eguerdian 
bazkaria egingo dute Usurbilgo 
Atxega jauregian, eta, bazkalos-
tean herrira itzuli eta eguraldiak 
laguntzen badu, kantu-jira he-
rrikoia egingo dute arratsaldean. 
Jai horretarako sarrera doakoa 
den arren, ezinbestekoa da gon-
bidapena hartzea; azaroaren 2tik 
(astelehena) aurrera egongo dira 
eskuragarri Manuel Lekuona 
Kultur Etxean. Xumelako kideek 
herritar guztiak gonbidatu di-
tuzte haiekin batera ospatzera, 
hogei urte kantuan, herrian eta 
euskaraz emandakoak ondo os-
patzea merezi baitu.

Astelehenero-astelehenero biltzen da taldea Oriarte BHIn elkar akonpainatuta kantuan egiteko. Zaintza sare ederra osatu du eragileak urte hauetan guztietan. TXINTXARRI

Azaroaren 8an 
ospatuko dute 
urteurrena, kultur 
etxean. Herritarrak 
bertara deitu dituzte

Koru bat baino 
askoz gehiago 
bilakatu dira hogei 
urtetan: "Lagun 
kuadrilla bat"

KULTURA

Abesbatza soila baino gehiago, astelehenero elkar 
zaintzeko eta euskaraz gozatzeko sortutako 
komunitatea da Xumela. Hogei urteko ibilbide 
emankorra urratu du eta ospakizuna iragarri du

Txintxarri
Santana Informatika saltokian 
elkartu ziren ostalariak, saritu-
tako bezeroak eta udal ordezka-
riak hilaren 28an, amaitu berri 
den Udazkeneko Festaren ba-
lantzea egiteko eta zozketako 
sariak emateko. Bost pertsona 
hauek poltsikoratu dituzte eros-
keta bonuak: Ivan Muñoz, 500 
euro; eta Ana Sofia Argucia, 
Uxoa Iparragirre, Jose Luis Ru-
bio eta Beñat Oroz. Lau horiek 
250na euro irabazi dituzte toki-
ko establezimenduetan gasta-
tzeko. 

Udazkeneko Festa egin bitar-
tean merkataritza jarduera eta 
ekitaldiak uztartu dituzte Ater-
peako kideek. Egun aipagarrie-
na 24a izan zen, larunbata, fes-
ta handia aurrera eraman bai-
tzuten orduan. Haurrentzako 
jarduerak, musika, dantza, 
gastronomia, azoka... denetik 
egin zuten.

Esan bezala, giroa ederra izan 
zen egun horretan Lasarte-Orian. 
Izan ere, Aterpeak antolatutako 
Udazken Festaren egun seina-
latua izan zen. Jolasak, musika, 
jatekoa, edatekoa, kontzertuak, 

bigarren eskuko azoka. Orota-
riko ekintzak egin zituzten er-
digunetik hasi, Sasoetatik pasa 
eta Oriaraino. Dena den, pro-
gramako protagonista txistorra 
jana izan zen. Okendo plazan 
elkarturik, mokaduak banatu 
zituzten, doan; nahieran, sagar-
doa edateko ere aukera izan 
zuten lasarteoriatarrek. Horre-
tarako, euro bat pagatu behar 
izan zuten. Herritar mordoa 
bildu zen enparantzan, eta Etxe-
zarreta harategikoek prestatu-
tako lukainka guztiekin amaitu 
zuten.

Sari eta jarduerez harago, 
ekimenak gertuko merkatari-
tzaren eta ostalaritzaren ga-
rrantzia azpimarratzeko balio 
izan duela nabarmendu dute 
antolatzaileek, tokiko ekono-
miari egiten dioten ekarpena-
gatik ez ezik, baita herriko 
eguneroko bizitzan eta kalee-
tako bizian duten zereginagatik 

ere. Hori horrela, Aterpeak eta 
udalak positiboki baloratu dute 
Udazkeneko Festa. Norabide 
horretan gertuko kontsumoa 
sustatzeko, herriko establezi-
menduak herritarrengana hur-
biltzeko eta herri bizia manten-
tzen laguntzeko ekimenak bul-
tzatzen jarraitzea garrantzitsua 
dela azpimarratu dute.

Herritarrak lehen ordutik bertaratu ziren Pablo Mutiozabal kaleko azokara. TXINTXARRI Lasarte Ritmo Activo taldea. TXINTXARRI Prestatutako txistorra pintxo guztiak banatu zituzten merkatariek. TXINTXARRI

Udazkeneko Festa amaituta, merkatariek 
sariak eman dizkiete bezeroei

EKONOMIA

Antolatzaileak pozik daude ekimenen harrerarekin eta parte hartzearekin

Ekimenaren antolatzaileak eta bezero saridunak, pozarren. LASARTE-ORIAKO UDALA

Berri triste batek goibeldu 
zuen herenegungo eguna 
(hilak 28, asteazkena) Lasarte-
Orian, askorentzat ezaguna 
zen Juan Mari Sarobe 
Gabirondo hil baitzen. 
Okendo plazako Adats ile 
apaindegian zein 
establezimendu horretatik 
kanpo adeitasunez artatu izan 
zituen herritarrak, ahal izan 
zuen guztian beti laguntzeko 
prest. Kirolzalea ere bazen eta 
Ostadar SKTko Atletismo 
saileko kide izan zen 
bitartean lasterketa ugari 
jokatu zituen, hala nola 
kuttuna zuen Lasarte-Oria 
Bai! krosa. Lurrak goxo har 
dezala.

ATERPEA

Juan Mari Sarobe 
Gabirondo hil da

HILBERRIAK

Barre algaraka ekin diote Kukuka eskolako 
kideek euren 25. urteurrena ospatzeari, baita 
Beatriz Egizabal umorista lasarteoriatarraren 
Gregoria ikuskizunaz gozatzera bertaratu diren 
dozenaka bizilagunek ere, hilaren 22an. 
Sistema heteropatriarkalari (horren barruko 
familia egituretan arreta berezia jarrita) eta 

feminismoari buruzko gogoeta zorrotzak 
uztartu zituen bere bizipen pertsonalekin. Hori 
guztia, nola ez, umoretik. Ordubete pasatxoko 
saioa laburra egin zitzaien bai protagonistari 
bai ikus-entzuleei eta kosta egin zitzaien elkar 
agurtzea, azken horiek ezin ziotelako ez 
Beatrizi ez Gregoriari txalo egiteari utzi.

TXINTXARRI

Barrezka ekin diote 25. urteurrena ospatzeari
KULTURA

Txintxarri
Ostadar Atletismo saileko kideak 
dagoeneko lehian dira. Lehia-
keta eta kros lasterketen den-
boraldia hasi da eta talde urdin 
beltzeko kideak prest daude 
probei aurre egiteko. Lehenak 
pistara ateratzen Eider Redondo 
eta Irati Gallego izan dira. Ez 
dute Ostadarren izenean egin, 
ordea; Bidasoa Atletico Taldea-
rekin (BAT) izan dira lehian 
Kluben arteko 20 urtez azpiko 
Espainiako txapelketan, hilaren 
24an, Madrilen. Bidasoako taldeak 
A finalean parte hartu zuen eta 

81 punturekin seigarren amaitu 
zuen lehia.

BAT taldearen filiala da Ostadar 
SKT, eta, horregatik, urdin-beltzek 
euren harritxoa jarri zuten. Ga-
llegok jauzi hirukoitzean parte 
hartu zuen. 10,78 metrotako jau-
ziarekin bere marka ondu eta 
bosgarren postua eskuratu zuen. 
Redondori dagokionez, 100 metro 
hesi proban zortzigarren izan zen 
(16,52 segundo).

Nazioarteko krosa
Hurrengoak lokatzera ateratzen, 
Donostiako Nazioarteko Krosean 

parte hartuko duten atletak 
izango dira. Azaroaren 1ean, 
igandearekin lehiatuko da pro-
ba Hipodromoan eta Ostadar 
SKTk ordezkaritza zabala aur-
keztuko du; 35 kidek egingo dute 
korrika. 

Maila ezberdinetan izango dira 
lehian: benjamin, alebin, infantil 
eta federatuak. Eta euren onena 
emango dute Euskadiko krossak 
proiektuko jardunaldian.

Beste herritarrik ere izango da 
pistan, hala nola, Zumeatarrako 
Aimar Sukunza edo Mari Carmen 
Olaso beteranoa.

Teknifikazio saioa
Bestalde, hilaren 30ean eta 31n, 
proba konbinatuetan dabiltzan 
kirolarien teknifikatzeko saioak 
eta hitzaldiak izango dira Atso-
bakarren.

Hector Gonzalez RFEAko ardu-
raduna izango da jardunaldiak 
zuzentzen eta bisita berezi bat ere 
izango dute entrenamendu horie-
tan parte hartzen duten kirolari 
zein Ostadar SKTko kideek: 2016ko 
Olinpiar Jokoetan altuera jauzian 
urrezko domina lortu zuen Ruth 
Beitia ezagutuko dute.

Eider Redondo, taldekideekin. BAT

Redondok eta Gallegok lan txukuna 
egin dute 20 urtez azpikoan

ATLETISMOA

Lasarte-Oriako atleta ugari prest daude Hipodromoko 
lokatzetan aritzeko, Donostiako Nazioarteko Krosean

Txintxarri
Buruntzaldea Igeriketa Kirol 
Taldeko (IKT) igerilariek Negu-
ko Ligako lehen jardunaldia 
jokatu zuten Maialen Chourraut 
kiroldegian, hilaren 17an. Ongi 
hasi zuten txapelketa denboral-
diari herriko taldeko igerilariek, 
11 marka pertsonal berritu bai-
tzituzten.

Buruntzaldea IKTko taldeko 
infantil, junior eta absolutu 
mailako sei igerilari izan ziren 
lehian: June Apeztegia, Izaro 
Bautista, Nara Larretxea, Arane 
Erro, Lier Garmendia eta Urko 
Azpiazu.

Taldeko arduradunek azaldu 
dutenez, denboraldiari hasi 
berrian probetan erabilitako 
teknika eta taktikan jarri zuten 
fokua, lortutako denborak bi-
garren planoan utzita. Hala ere, 
denen artean 11 marka pertso-
nal berri egin zituzten (eskui-
neko aldeko koadroan jaso 
ditugu).

"Txapelketa hau denboraldiko 
lehena izan dela eta soilik bost 
asteko entrenamendua dugula 
kontuan hartuta, batez ere hel-
duenentzat, ez da erraza aurre-
ko denboraldiko erritmoetan 
igeri egiten egotea, baina kasu 

honetan, denek hobetu zuten 
beren markaren bat", adierazi 
dute taldeko prestatzaileek.

Asteak aurrera joan ahala 
igerilariek euren gaitasunak 
hobetzea eta ikaskuntzan aurre-
ra egitea dute helburu igeriketa 
taldeko kideek. Horretarako, 
lehen saio honetan izandako 
"akatsak zuzendu" eta "ondo 
egindakoa mantendu" nahi dute. 
Marka hobekuntza gehiago ere 
espero dituzte.

Hori berresteko, ligako biga-
rren saioa izango dute bihar, 
hilak 31, Hernanin.

Buruntzaldea IKTko sei igerilariak, entrenatzailearekin. BURUNTZALDEA IKT

Etxean ekin diote Neguko Ligari, eta nola 
gainera: marka pertsonal ugari onduta

IGERIKETA

Erakutsitako maila berresteko asmoarekin jokatuko dute bigarren jardunaldia

Txintxarri
Aitor Manso herritarra podiu-
meetik podiumera doa. Hilaren 
17an, Urrakiko probako lehen 
postuetan izan bazen, hilaren 
25ean Madrilgo Torrelaguna 
igoeran ere bi garaikur eskura-
tu ditu Lasarte-Oriako gidariak.

Herritarraren lehen parte har-
tzea zen Madrilgo lasterketan 
eta neurria hartu gabe zihoala 
onartu du. Hala ere, Talex M4a-
rekin saioz saio marka ontzen 
joan zela argitu eta azken emai-
tza ontzak (02.23,752) eman du: 
"Lasterketa berria zen guretzat. 
Pixkanaka entrenamenduetan 
eta igoeretan erritmoa hartzen 
joan ginen eta oso ondo amaitu 
genuen".

Azken igoerako denborari es-
ker, sailkapen orokorrean biga-
rren postuan amaitu zuen proba; 
Gabriel Gutierrez asturiarrak 
eraman zuen garaipena 12. ka-
tegoriako Tattus FR 2.0-arekin 
(02.19,035). 10. kategorian, aldiz, 
garaile izan zen lasarteoriatarra. 

"Bagenekien zaila izango zela 
Gabriel Gutierrez garaitzea. 
Baina pozarren gaude; lau se-
gundora geratu bakarrik geratu 
gara-eta", azaldu du Mansok.

Eta dagoeneko buruan du, 
denboraldiari amaiera emango 
dion El Vellon igoera (Madril): 
"Urteko azken proba prestatzen 
ari gara eta ea zer moduz doan". 
Hitzordua azaroaren 14an izan-
go da.

10. kategorian garaile izan zen Aitor Manso (eskubian). AITOR MANSO

Madrilgo podiumen ostean, azken 
proba du buruan Aitor Mansok

AUTOMOBILISMOA

Krosa lehiatu zuten hilaren 
25an herrian, baina izan zen 
beste probarik ere. 
Donostian Salto15 K eta 5 K 
proba jokatu ziren eta 
guztira hogei bat herritarrek 
parte hartu zuten. Proba 
luzean Endika Tudero 
(01.09.16) eta Mari Carmen 
Olaso (01.12.49) izan ziren 
lehenak. Patintzaileetan ere 
izan zen ordezkaririk, Javier 
Vargas (37.29).

Bestalde, Zornotzako 
krosean Zumeatarra 
taldeko Aimar Sukunzak 
29.49 denbora behar izan 
zuen ibilbidea egiteko.

Korrikalariak, 
lehian

• Lier Garmendia:  
50 m. bular eta 100 m. libre.

• Izaro Bautista:  
50 m. bular eta 100 m. libre.

• Arane Erro:  
100 m. libre eta 200 m. lau 
estilo.

• Nara Larretxea:  
100 m. libre.

• June Apeztegia:  
50 m. bular eta 100 m. libre.

• Urko Azpiazu:  
50 m. bizkar eta 100 m. 
libre.

Txintxarri
Lasarte-Oriako Udalak KI-
ROL-EKIN proiektu berria jarri 
du martxan. Jarduera fisikorako 
eta kirolerako orientazio zerbitzua 
da eta bereziki dibertsitate fun-
tzionala duten pertsonei zuzen-
duta dago. Programa horrek 
informazioa, aholkularitza, la-
guntza eta jarraipen pertsonali-
zatua eskainiko ditu, pertsona 
bakoitzaren beharren arabera. 
Era berean, herriko kirol klub 
eta elkarteei behar espezifikoak 
dituzten pertsonen parte hartzea 
errazteko orientazioa edo lagun-
tza eskainiko dizkie.

KIROL-EKINek, gainera, per-
tsona bakoitzaren beharretara 
hobekien egokitzen diren balia-
bide eta erakundeekin harre-
manetan jartzea erraztuko du. 
Prozesuaren jarraipena ere 
egingo du eta jarduera fisikoan 
hasteko bidean laguntza eskai-
niko die proiektuan parte hartzen 
duten erabiltzaileei. Horretara-
ko bestelako udal zerbitzuekin, 

Gizarte Zerbitzuekin, kirol klu-
bekin eta Osakidetza, Lanbide 
edo Gipuzkoako Foru Aldundia 
bezalako erakundeekin elkarla-
nean arituko da.

Hitzorduen eskaera eta pausoak
KIROL-EKIN erabili nahi duten 
pertsonek hiru bide dituzte: ki-
rolak@lasarte-oria.eus helbidera 
idatzi, 943-37 61 82 telefono zen-
bakira deitu edo udal kirolde-
girako bulegora joatea.

Eskaera jaso ondoren, udaleko 
Kirol saila pertsona bakoitzare-
kin harremanetan jarriko da 
lehen hitzordua adosteko. Per-
tsona bakoitzaren egoera, beha-
rrak eta interesak ezagutuko 
dituzte, eta horren arabera, bere 
egoerara hobekien egokitzen 
diren jarduera fisikoei eta kirol 
baliabideei buruzko informazioa 
eta orientazioa emango dizkiote.

Saioak astearte eta ostegune-
tan eskainiko dira, 15:00etatik 
19:00etara, eta aldez aurretik 
adostuko dituzte.

Jarduera fisikorako eta kirolerako 
orientazio zerbitzua abiatu du udalak

KIROL ZERBITZUA

Astearte eta ostegunetan ematen ari dira KIROL-EKIN 
ekimenaren saioak, 15:00etatik 19:00etara

Txintxarri
Lasarte-Oriako Udalak aurten ere 
herriko kirolarien jarduna sari-
tuko du. Abenduaren 18an, Manuel 
Lekuona Kultur Etxean bilduko 
ditu aurten nabarmendu diren 
lasarteoriatarrak. Hiru katego-
riatan banatuko dituzte sariak: 
emakumezko kirolaririk onena, 
gizonezko kirolari onena eta kirol 
ibilbidea. 

Bien bitartean, hautagaitzak 
egiteko prozesua jarri du martxan 
Lasarte-Oriako Udalak eta eman-
go diren pausoak azaldu ditu.

Proposamenak jasotzeko txar-
telak banatu dituzte Lasarte-Oria-
ko etxeetan eta sarean ere egin 
ahalko dituzte ekarpenak herri-
tarrek, udalaren webgunearen 
bitartez. Txartelak Maialen 
Chourraut kiroldegian, udale-
txean, Emakumeen Etxean, Ma-
nuel Lekuona Kultur Etxean eta 
Gaztelekuan dauden postontzie-
tan utz ditzakete. Herrian zehar 
jarriko diren karteletan ere QR 
kodeak izango dira prozesua 

errazteko. Hautagaiak aurkez-
teko epea azaroaren 11n buka-
tuko da, asteazkena. Proposatu-
tako kirolariek adinez nagusiak 
izan behar dute.

Azaroaren 16an bozketa pro-
zesuari ekingo dio udalak. Kirol 
sailak Lasarte-Oriako kirol el-
karte zein Udal Kirol Batzorde-
ko kideei hautagaien zerrenda 
bidaliko die eta horiek kategoria 
bakoitzeko hiru, bi eta puntu 
bana banatu beharko dituzte. 

Hil horretako 25era arte izango 
dute euren bozka emateko. Aben-
duaren 2an jakitera emango di-
tuzte kirolarien izenak eta 18an 
banatuko dituzte sariak, galan.

Herritarren eta kirol kluben 
parte hartzea nahitaezkoa dela 
nabarmendu dute udal ordezka-
riek: "Zuek ezagutzen baitituzue 
kirolariak eta euren jarduna". 
Horregatik guztiak gonbidatu 
dituzte euren hautagaitzak aur-
keztera.

Goizalde Pildain eta Nagore Duran zinegotziak, prozesua aurkezten. TXINTXARRI

Azaroaren 11 baino lehen proposatu behar 
dituzte Kirol Sarietarako hautagaiak

KIROL SARIAK

Abenduaren 2an jakinaraziko dituzte saridunak eta 18an egingo dute gala

Txintxarri
Lasarte-Oriako Udaleko Kirol 
eta Gizarte Zerbitzuen arloek 
Aniztasunean Elkarrekin II. Jar-
dunaldi Inklusiboa antolatu dute 
azaroaren 14rako. Herritar guz-
tiei irekitako ekimena da, baina 
bereziki desgaitasunak dituzten 
pertsonei zuzendua dago. Eki-
menak kirol jarduera eta gizar-
te, kultura eta aisialdi proposa-
menak uztartuko ditu, aniztasu-
naren eta inklusioaren inguruan 
parte hartzea sustatuta.

Jardunaldia Tokiko Inklusio 
Mahaiaren elkarlanaren emaitza 
da. Lanbide, AEGI, Lasarte-Oria-
ko anbulatorioa, Osasun Men-
tala, EPA, EDE Fundazioa eta 
Udaleko Kirol, Sozioekonomia 
eta Gizarte Zerbitzuetako alorrak 
daude ordezkatuak horretan.

Lasarte-Orian gizarteratzea, 
aukera berdintasuna eta biziki-
detza sustatzea da helburua. 
Hori guztia ikuspegi sozialetik 
eta laneratzearen perspektibatik 
ere egin nahi dutela nabarmen-
du du.

Ibilbidea eta jarduerak
Kirol ekimen ezberdinak izango 
dira jardunaldian. Irisgarritasun 
unibertsaleko mendi ibilaldi in-
klusiboa egingo dute Benedika 
mendira, adibidez. Upsala mendi 
taldeak Garaiona Elkartearen eta 
udalaren laguntzaz aurrera era-
mango du. 09:30ean aterako dira 
Okendo plazatik. Martxa oztopo-
rik gabeko ibilbide batetik eta ia 
trafikorik gabeko guneetatik (es-
paloia, Plazaolako bidea eta bide-
zidorrak) barrena egingo dute.

Bien bitartean, Okendo plazan 
bost kirol erakustaldi izango dira 
elkarte ezberdinen eskutik: Osta-
dar SKTk eslaloma eta boccia 
ekarriko ditu plazara; CD Fortu-
nak, esgrima egokitua; Irungo 
Leka Enea klubak, mahai tenis 
egokitua; eta Basket kaleak 3x3 
saskibaloi partidak antolatuko 
ditu.

12:30ak aldera, ibilaldiko kideak 
itzultzean Uharteko Zanpantzarrak 
izango dituzte lagun parte har-
tzaileek eta 13:00ak aldera, amaie-
ra emango zaio antolatzaileen 
hitzartze eta opari zozketa batekin.

Udal ordezkariek eskerrak eman 
dizkiete jardunaldia antolatzen 
lagundu duten elkarte eta era-
kundeei.

Era berean, herritarrek jardue-
ra guztietan parte hartu dezake-

tela gogoratu eta martxa egiteko 
aldez aurretik izena ematea beha-
rrezkoa dela nabarmendu du; 
kronoak.com plataforman egin 
behar da. Eta ibilbidea Wikiloc 
plataforman eskuragarri izango 
dela ere jakitera eman du.

Jarduera gehigarriak
Kirolaz aparte, gizarte zein kul-
turartekotasun arloko egitaraua 
ere izango da. Okendo plazako 
arkupeetan Gipuzkoan eta gure 

eremuan arlo horietan lan egi-
ten duten hainbat elkartek euren 
proiektuak erakusteko tartea 
izango dute eta Lasarte-Oriako 
kultura aniztasunaren erakusle 
hainbat kolektibok parte hartzea 
aurreikusten da.

Horrez gain, jolas kooperatibo, 
inklusibo eta kulturartekoak, 
musika eta hainbat jarduera 
egingo diren gunea jarriko dute 
Askatasunaren parkearen on-
doan.

Askatasunaren parkean aurkeztu dute bigarren edizioa. TXINTXARRI

'Aniztasunean elkarrekin' II. Jardunaldi 
Inklusiboa azaroaren 14an egingo dute

KIROL INKLUSIBOA

Kirol, gizarte eta kultura ekimenak aurrera eramango dituzte Okendo plazan

Beñat
Zorionak, Beñat! Hazi 
seguru asko ez zara 
gehiago haziko; zahartu, 
ordea… Zer erremedio! 
30 muxu Arroyegi 
familiaren partetik!

ZORION AGURRAK

Noa
Zorionak Noa! 10 muxu 
erraldoi aitatxo, amatxo eta 
Albaren partetik. Asko 
maite zaitugu

Haritz
Zorionak, Salaberria! 
Zenbat kandela itzali 
dituzu? Bosgarren bertsioa 
ate joka duzu!
Urte ona izan dadila! 
Zure inutil kuadrilla. 

txintxarri-k ez du bere gain hartzen kolaboratzaileek adierazitako iritzien erantzukizunik.

Argitaratzailea
Ttakun Kultur Elkartea
Geltoki kalea 4 (behea)
20160 Lasarte-Oria
G-20407557

Nerea Garziarena.

Erredakzioa
Nerea Eizagirre Etxeberria, 
Iñigo Gonzalez Sarobe, 

Irati Zatarain Peña.

Rekondo, Jexux Artetxe, 

IZT Informatika.

Lege Gordailua: 

Eguneko Farmaziak: 09:00-22:00
DE ORUE: Jaizkibel plaza 2/ 943-36 26 52
ACHA-ORBEA: Hipodromo et. 6/ 943-36 35 49
DE MIGUEL: Kale Nagusia 32/ 943-37 11 51
LASA: Kale Nagusia 42 atzea/ 943-36 17 74
GIL: Kale Nagusia 24/ 943-36 07 08
KNIESE: Kale Nagusia 71/ 943-36 65 67
GANDARIAS-URIBE: I.de Loyola 9/ 943-01 95 21

LASARTE-ORIA egunez

OSTIRALA, 23 	 KNIESE

LARUNBATA, 24 	 DE MIGUEL

IGANDEA, 25		  DE MIGUEL

ASTELEHENA, 26 	 DE MIGUEL

ASTEARTEA, 27 	 DE MIGUEL

ASTEAZKENA, 28 	 LASA

OSTEGUNA, 29 	 GIL

GAUEKO FARMAZIA egunero

22:00etatik 09:00etara
CASTILLA-LARBURU farmazia 
Urbieta kalea 7, / 94-55 29 41

GUARDIAKO FARMAZIAK

Lolita
Lolita Loiola 1926ko urriaren 25ean jaio zen Deban. 16 urterekin Usurbilgo bere izebaren baserrira 
etorri zen lanera. Michelinen egin zuen lan 3. umea izan arte. 96 urte egin arte Jalgi gainean bizi izan 
zen bera bakarrik eta orain Kalexarreko egoitzan bizi da lasai-lasai. Goiko argazkian, lau belaunaldi. 
Loiola, Pagola, Salsamendi eta Arteaga. Behekoan, urtebetetzea ospatzeko familia bazkaria.

Batu Kriseilura! 
KRISEILU GAZTE LANGILEON ASANBLADA

Kriseilun gazteon arazoei kolektiboki eta modu antolatuan erantzuten gabiltza. Ah! Orain arte 
ez duzula Kriseiluren berri izan? Hartu momentu bat! 

Kriseilu Gazte Langileon Asanblada, Lasarte-Orian 2025eko udazkenean jaio zen. Herriko 
hainbat kulturgilek antolatutako Autodromo: Iraultza oholtzara ekimenetik atera ziren ondorioek 
asanblada sortzera eraman gintuzten.

Autodromo egitasmoaren baitan Lasarteko hainbat eta hainbat gazte bildu ginen herriko arte 
eszenaren itoaldia hizpide. Kontzertu, entsegu eta biltzeko espazio falta nabarmendu zen. Hala, 
kalean, zein instituzioetan, diru etekinak jarduera artistikoa baldintzatzen duela ondorioztatu 
zen. Era berean, udalak joera horri ihes egiten ez diola adierazi zen; kudeatzeko modu 
ezberdinak existitzen diren arren, kasu guztietan diruak azken hitza duela, hain zuzen. Modu 
horretan, herriko arte eszena zokoratuta eta trabaz beteta aurkitzen dela baieztatu zen, Cadena 
Dial eta bestelako enpresek herri azpiegitura nahieran erabili dezaketen bitartean, esate 
baterako. 

Horrela, agerian gelditu zen herriko gazte langileon egoera desjabetua. Hots, artearen arazoari 
ez ezik, bestelako problematikei ere aurre egiteko antolakuntza eta azpiegitura faltan 
genbiltzala. Hori dela eta, sortu genuen Kriseilu. Dagoenaren kudeaketaz harago, espazio 
politiko propioak irekitzeko asmoa duen asanblada. Diru etekinaren logikarekin apurtu eta 
konpromisoa eta borrokaren bitartez eraikitakoak. Bada, gure aurkezpenean, langileon 
independentzia politikoa deitu genuena. 

Hortaz, Lasarte-Oriako gazteen arazoak politizatu, eta horiei modu antolatuan aurre egiteko 
jaio zen Kriseilu. Arte eszenaren auziari begirune berezia eskaintzeaz gain, hasieratik, 
zapalkuntza ororen aurka borrokatzeko hautua egin genuen ere. Horren adibide da, 2026-27 
kurtsoan gorakada erreakzionarioaren aurka martxan jarritako salaketa kanpaina.

Argizta dezagun oraina! Batu Kriseilura! 

ESKUTITZA

FUTBOLA
LARUNBATA 31

GORENGO MAILA
•	Ostadar SKT - Sanpedrotarra FE 

17:30. Michelin kirol gunean.
GORENGO MAILA, EMAKUMEAK
•	Euskalduna A. SD - Ostadar SKT 

17:30. Ubitarte, Andoainen.
ERREGIONALEN I. MAILA
•	Hernani CD  - Ostadar SKT  

15:30. Zubipe, Hernanin.
JUBENILEN GORENGO MAILA
•	Usurbil FT - Texas Lasartearra CF 

15:30. Harane, Usurbilen.
JUBENILEN I. MAILA
•	Texas Lasartearra CF - Ostadar SKT 

15:30. Michelin kirol gunean.
OHOREZKO KADETE MAILA
•	Zarautz KE - Ostadar SKT 

13:45. Asti-Txiki, Zarautzen.

IGANDEA 1
OHOREZKO JUBENIL MAILA
•	Ostadar SKT - Zarautz KE 

10:30. Atsobakar kirol gunean.

KADETEEN 1. MAILA
•	Ostadar SKT - Usurbil FT 

10:30. Michelin kirol gunean.

ARETO FUTBOLA
OSTIRALA 30

OHOREZKO E. MAILA
•	Eguzki Arkupe R. - Janrablue FF 

20:50. Maialen Chourraut kirol.

LARUNBATA 31
NAZIONAL LIGA, OHOREZKO J.
•	Gora CD - Eguzki CORPAChef 

16:30. Bilbo, Bizkaian.
GAZTEEN MAILA
•	Eguzki Avenida tab. - Laskorain KE 

11:00. Maialen Chourraut kirol.

IGANDEA 1
KADETE MAILA
•	Eguzki Escalerilla t. - Orixe Tolosala 

09:30. Maialen Chourraut kirol.
•	Makax - Eguzki Urarte Berri suk.  

12:00. Egia kirol., Donostian. 
 

SASKIBALOIA
LARUNBATA 31

SENIOR 2.  MAILA
•	Ast. Mundarro - Ostadar SKT 

12:00. Astigarragako kiroldegian.
JUNIOR PARTAIDETZA
•	Ostadar Alvite Arqui. - Plastigaur 

18:00. Maialen Chourraut kirol.
KADETE PARTAIDETZA
•	Oiaaaarso SKT- Ostadar Beltza 

10:15. Don Bosco, Errenterian.
•	Albizu Debasket- Ostadar Urdina 

18:00. Debako kiroldegian.

IGANDEA 18
JUNIOR PARTAIDETZA
•	Ostadar Alvite Arqui. - AloñaMendi 

(atzeratutako partida) 
11:30. Maialen Chourraut kirol.

PILOTA
OSTIRALA 30

G. PALA, BINAKA, N. 3. MAILA
•	Intza KE - Danok Bat 

19:30. 1. partida. Loidibarren pil.

LARUNBATA 31
ESKUZ, BINAKA, K. 3. MAILA
•	Intza KE - Hernani 1 

11:00. 1. partida. Michelin pil.
ESKUZ, BANAKA, I. 1. MAILA
•	Intza KE (Ibarzabal) -Arizmendi 

18:30. 2. partida. Michelin pil.
ESKUZ, BANAKA, I. 3. MAILA
•	Intza KE (Jauregi) - Txulobi 

18:30. 1. partida. Michelin pil.

ERRUGBIA
LARUNBATA 31

EUSKAL LIGA, 1. MAILA
•	Zarautz Beltzak RT - RC Rioja 

17:00. Atsobakar kirol gunean.

IGANDEA 1
OHOREZKO B MAILA
•	Cormoran RC Santander - 

Donostia Rugby Baleazaleak 
12:00. Santander, Kantabrian.

14 URTEZ AZPIKOA
•	Zarautz Beltzak RTko gazteek 

lagunarteko jardunaldia 
jokatuko dute; Bera Bera eta La 

Rioja RC dituzte aurkari.. 
11:00. Asti, Zarautzen.

10 ETA 12 URTEZ AZPIKOA
•	Zarautz Beltzak RTko txikiek 

topaketa izango dute Ordizia eta 
Atletico San Sebastiaren aurka. 
10:30. Altamira, Ordizian.

IGERIKETA
LARUNBATA 31

NEGUKO LIGA
•	Buruntzaldea IKTko absolutu, 

junior eta infantil mailako 
kideek Neguko ligako bigarren 
jardunaldia izango dute. 
16:00. Hernaniko kiroldegian.

ATLETISMOA
IGANDEA 1

NAZIOARTEKO KROSA
•	Ostadar SKTko gaztetxoak 

zein hainbat herritr Donostiako 
Nazioarteko krosean lehiatuko 
dira. 
10:00. Hipodromoa, Donostian.

ASTEBURUKO KIROL HITZORDUAK 

OSTIRALA 30

LASARTE-ORIA
•	Ikuskizuna Izen bera duen 

poema liburuan oinarritutako 
ikuskizunaren emanaldia 
egingo dute Mikel Etxaburu, 
Nerea Zuloaga, Jon Gardoki 
eta Irina Alvarez artistek: 
Manttalingo alaba. Sarrera 
doakoa da. Manuel Lekuona 
Kultur Etxea, 20:00etan.

LARUNBATA 31

LASARTE-ORIA
•	Literatura 0 eta 3 urte 

arteko haurrei eta euren 
familiei zuzendutako Liburu 
Baby Kluba egitasmoaren 
saioa egingo dute euskaraz, 
gaztelaniaz eta ingelesez. 
Txikitatik irakurzaletasuna 
sustatzea da ekimenaren 
helburu nagusia. Udal 
Liburutegia, 11:00etan.

•	Gastronomia Garagardo 
azoka egingo dute Palomo 
Linares elkarteko bazkideek. 
Edariak eztarriratu bitartean 
menu hau dastatuko dute: 

saltxitxak, patatak saltsa 
minarekin, txerri ukondoa 
eta postrea. Palomo Linares 
elkartea, 14:00etan hasita.

•	Ospakizuna Halloween 
egunean Aspanogi elkartea 
laguntzeko txokolate 
jana antolatu dute Dulce 
Tentacion gozoki dendak 
eta Oriarte Producciones 
ikus-entzunezko enpresak. 
Ondoren, mozorro 
lehiaketa egingo dute 
Jaizkibel plaza, 18:30etik 
aurrera.

IGANDEA 1

LASARTE-ORIA
•	Zinema Haurrentzako 

saioan Kangaroo, una 
aventura en Australia filma 
emango dute. Sarrerek 4,10 
euro balio dute. Manuel 
Lekuona Kultur Etxea, 
17:00etan.

•	Zinema Helduentzako 
saioan Yo no moriré de 
amor filma emango dute. 
Sarrerek 6,10 euro balio 
dute. Manuel Lekuona Kultur 
Etxea, 19:30ean.

ASTEARTEA 3

LASARTE-ORIA
•	Erakusketa Azaroaren 

25aren bueltan antolatutako 
egitarauaren barruan, 
Luminiszenteak erakusketa 
irekiko dute eta bertaratzen 
direnentzako bisita gidatua 
egingo dute, euskaraz. 
Antonio Mercero aretoa, 
18:00etan.

ASTEAZKENA 4

LASARTE-ORIA
•	Antzerkia Azaroaren 

25aren bueltan antolatutako 
egitarauaren barruan, La 
última vez. Me prometo 
que ha sido la última vez 
antzezlana oholtzaratuko 
dute Abrego Producciones 
konpainiako kideek. Manuel 
Lekuona Kultur Etxea, 
19:00etan.

OSTEGUNA 5

LASARTE-ORIA
•	Erakusketa Azaroaren 

25aren bueltan antolatutako 
egitarauaren barruan, 
Luminiszenteak erakusketa 
ikustera bertaratzen 
direnentzako bisita gidatua 

egingo dute, gaztelaniaz. 
Antonio Mercero aretoa, 
18:00etan.

LARUNBATA 7

LASARTE-ORIA
•	Antzerkia Metrokoadroka 

Laborategi Kolektiboak Bi 
baso bat ur antzezlanaren 
emanaldia egingo du. Intza 
Alkain aktore herritarrak 
parte hartuko du. Sarrerek 
6,10 euro balio dute. 
Manuel Lekuona Kultur 
Etxea, 19:00etan.

IGANDEA 8

LASARTE-ORIA

•	Ospakizuna Xumela 
koruaren hogeigarren 
urteurrena ospatzeko 
ekitaldia egingo dute 
gonbidatu ugarirekin. 
Sarrera doakoa da. Manuel 
Lekuona Kultur Etxea, 
12:00etan. Areto horretara 
kalejiran abiatuko dira, Jalgi 
kafe antzokitik, 11:30ean.

ASTEARTEA 10

LASARTE-ORIA
•	Hitzaldia Azaroaren 

25aren bueltan antolatutako 
egitarauaren barruan 
solasaldi hau egingo dute: 
Resistencia y organización 
de las trabajadoras del 
hogar y los cuidados. 

Malen Etxeako langile 
Malen Etxeako langile Silvia 
Carrizo Fernandezek eta 
Maitelaneko behargin Maria 
Elisa Peredo Quiroz-ek 
hitz egingo dute. Antonio 
Mercero aretoa, 18:00etan.

ASTEAZKENA 11

LASARTE-ORIA
•	Hitzaldia Azaroaren 

25aren bueltan antolatutako 
egitarauaren barruan Una 
joven prometedora filma 
emango dute. Amaitzean, 
ikusi dutenari buruz hitz 
egingo dute hitzordura 
bertaratutakoek. BIyak Bat 
egoitza (Kale Nagusia, 40), 
17:00etan.

EMAGUZUE ZUEN EKITALDIEN BERRI ASTEAZKEN EGUERDIRAKO.
943-37 14 48 | 688 86 83 10  | txintxarri@ttakun.eus

AGENDA

LASARTE-ORIA Ikuskizuna 
Izen bera duen poema liburuan 
oinarritutako ikuskizunaren 
emanaldia egingo dute Mikel 
Etxaburu, Nerea Zuloaga, 
Jon Gardoki eta Irina Alvarez 
artistek: Manttalingo alaba. 
Sarrera doakoa dela jakinarazi 
dute. Manuel Lekuona Kultur 
Etxeko auditorioa, 20:00etatik 
aurrera.

MANTTALINGO ALABA

